
Ежелден мал өсіріп, өнімін кәдесіне жарата білген халқымыз оның
тұқымын да асылдандыра білген. Әйтпесе, қазақ даласының қатал табиғатына
бейімделген, бағып-қаққанға қолайлы қылшық жүнді құйрықты қара қойымыз
бен қуса жетіп, қашса құтылатын қыл құйрықты жылқыларымыз, көшкенде
жүгін артатын атан түйелеріміз қайдан келіпті. Ал аузын аққа жарытқан сиыр
малының да жөні бір бөлек. Қазақ баласы төрт түлік мал өсіре отырып оның
өнімдерін түгел өңдеп, қажетіне жарата білгені де жеке әңгіменің өзегі.
Алайда уақыт өтіп, заман өзгеріп, басқа құндылықтар алға шыққан уақытта
мал өсіруге де қойылар талап артып, өнімдеріне деген қажеттілік еселей өсе
түсіп отыр. Бүкіл әлем мойындап, соның заңымен өмір сүріп жатқан нарықтық
экономика кезінде кешегі қажеттілігіміз бүгінге өлшем болудан қалды. Енді
алдыңғы саннан бұрын сапа шығып, аз күш жұмсап, көп әрі сапалы өнім ала
білсек қана көшке ілесе алатынымыз анық болып отыр. Осы орайда мал
тұқымын асылдандырудың алар орны тағы да еселей түседі. Ол үшін алдымен
әлемдік тәжірибелерге ден қойып, төрткүл дүниенің әр бұрышындағы ең етті,
сүтті, табиғатымызға төзімді, тез бейімделе алатын, бағып-қағуға қолайлы мал
тұқымдарын әкеліп, өсіре білуіміз керек. Мәселен, Ақмола облысында болған
көрмеде канадалық сиырдың етті «Ангус» тұқымының екі айлық бұзауының
салмағы 122 келі болатынын белгілі болды. Міне, нағыз етті мал дегеніміз
осы.

Мал мамандары қазір асыл тұқымды мал өсірудің әлемдік, оның ішінде ет
өндіру бойынша АҚШ, Канада, Аргентина мен Бразилия елдеріндегі
тәжірибелерді терең зерттей келіп, оның аса қарапайым әрі жеңіл жол екеніне
көзі жетіпті. Канадада «бір бұқа – жарты отар мал» дегенге келетін мақал бар
екен. Яғни, олар 30 бас малға бір бұқадан ұстайды. Және оларды екі жылда
айырбастап отырады. Ал асыл тұқымды бұқа өсіретін арнайы
шаруашылықтары бөлек. Сол арқылы оны басқа шаруашылықтарға таратып
отырады. Жалпы, жоғарыда аталған алыс шетелдердегі тәжірибелерден
үйренеріміз өте көп. Ал екінші жағынан алғанда ол ежелгі қазақтың тұқым
сұрыптау әдісіне өте ұқсас деуге болады.

Мал тұқымын асылдандыру үшін шетелде қолдан ұрықтандыру деген
болмайды. Оны алдау деп есептейді. Олар тек асыл тұқымды бұқалар арқылы
ғана осы жұмысты жолға қойған.



Өнімді мал өсіру үшін мал бордақылау алаңдарын салудың да маңызы
зор. Ол үшін ең бірінші кезекте кемі мың бас сыйа алатын алаң керек. Бұл
жердегі басты стратегия генетика, селекция болуы тиіс. Яғни, алыс шетелдің
«Ангус», «Герефорд» сияқты малдары керек. Олар біздің климатқа жақсы
бейімделеді. Одан соң бордақылау алаңдары шаруа қожалықтарына жақын
жерде салынғаны жөн. Егер әр ауданда екі-үштен бордақылау алаңдары болса,
шаруа қожалықтары малдарын соған өткізу арқылы сапалы мал өсіруге кең
жол ашылмақ. Оның үстіне осы жерде ауылдар өсіп, әлеуметтік
инфрақұрылымдар дами түспек .

Голландия, Германия, Норвегия, Австралия тәрізді елдер мал басын
асылдандырып, халықаралық ветеринария ұйымының алдында бедел жинап,
мүшелік еткеннен бері асыл тұқымда мал саны артып, ең жақсы деген
көрсеткіштерге ие болып жүр.Аргентина мен Бразилия осы жолдан ширек
ғасыр ішінде өтіп, осы күнгі жетістіктеріне жетіп отыр. Сондықтан да біздің
еліміз үшін де ол қол жетпейтін жетістік емес. Сондықтан мемлекет
тарапынан беріліп отырған осы мүмкіндікті барынша тиімді пайдалана білгені
жөн. Осы мақсатта ең алдымен шаруа адамдары арасында түсіндіру, насихат
жұмыстарын да өрістетпек.

Соңғы уақытта осы мал басын асылдандыруға қатысты еліміздің
генетиктері «1999-2000 жылдардағыдай шетелден асыл тұқымды малдың өзін
алдырғаннан гөрі олардың мұздатылған эмбриондарын алу арзан әрі өте
тиімді» дегенді жиі айтады. Мамандардың есебінше, өзге елдің асыл тұқымды
бір қошқары орта есеппен 5000 долларды құрайды. Ал олардың
эмбриондарын сатып алу бұдан әлдеқайда арзан. Сондықтан шетелден қошқар
тасып әуре болғанша, олардың қатырылған эмбриондарын әкелу әлдеқайда
тиімді.

Республикада мал тұқымын асылдандыру және асыл тұқымды малдың
үлес салмағын арттыру Үкімет тарапынан бекітілген агроөнеркәсіп кешені
саласын дамытуды қарастыратын салалық бағдарламада қамтылған.Осы
бағдарламада республикадағы асыл тұқымды малдың салмағын 2016 жылға
дейін 15%-ға жеткізу жоспарланып отыр. Ал қазіргі таңда республикада асыл
тұқымды малдың жалпы үлес салмағы 9,4%-ға жетіп отыр. Сонымен қатар
Елбасының ағымдағы жылы Қазақстан халқына жолдауында берілген
тапсырмаларын орындау мақсатында Қазақстан Республикасының асыл
тұқымды мал шаруашылығы туралы заңына өзгерістер енгізу жөнінде заң
жобасы әзірленді.

Аталған заң жобасында келесі өзгерістер мен толықтырулар
қарастырылған:

- мемлекеттік қолдау шараларын күшейту;
- «Асыл тұқымды мал зауыты» және «Асыл тұқымды шаруашылық»

мәртебесін беру тәжірибесінен «Асыл тұқымды мал» мәртебесіне көшу
арқылы асыл тұқымдық іс жүйесін реформалау;

- малдың асыл тұқымдық құндылығын бағалаудың әлемдік әдістеріне
көшу;



- кейбір қызметтерді қоғамдық ұйымдар мен қауымдастықтарға беру
арқылы мемлекеттік органдардың селекциялық асыл тұқымдық жұмысты
реттеудегі әсерін төмендету;

- саланың инвестициялық тартымдылығын арттыруды көздейді.
Асылдандыру ісін халықаралық талаптарға сәйкестендіру мақсатында

министрлік тарапынан жоғарыда айтылған заң жобасына енгізілген
өзгертулер мен толықтыруларда асыл тұқымды мал шаруашылығы саласында
қауымдастықтарды құруды және оларға асылдандыру ісін реттеу, асыл
тұқымдық куәліктерді және асыл тұқымды мал мәртебесін беру құзіретін
жүктеуді қарастырады. Ал мемлекеттік бақылау функциялары
қауымдастықтарға берілмейді, яғни бұл функцияларды асыл тұқымды мал
шаруашылығындағы инспекциялардың өздері атқарады. Мұндай жағдай
көпшілік экспорттаушы елдерде (Австралия, АҚШ, Канада) тәжірибеге енген.
Осы әрекеттер болашақта малдың тұқымдық сапасын жақсарту есебінен асыл
тұқымды мал шаруашылығын дамытудың тиімділігін жоғарылатуға ықпал
етеді.

Бүгінде «Қазагроинновация» АҚ және Францияның ұлттық
ауылшаруашылық зерттеулер институты селекцияның қарқынды түрін
ендіруге кірісті. Жобаның аясында жергілікті ғалымдар заманауи әдістің
ерекшеліктерін шетелде түйсінбек. Игі бастаманың жұлдызы жанса, өз төлінің
генетикалық құндылығын анықтауға бел буған қазақстандық шаруа бір
сараптама үшін 15 мың теңгемен есептеседі. Мамандардың
пайымдауларынша, ауылшаруашылық тауар өндірушілерді ынталандыру
үшін мемлекеттің жылы алақаны сезілуі шарт. Қолдау шапағаты 2-3 жылды
қамтыса, жергілікті қалың бұқара тарапынан осы әдіске қызығушылық
артатын болар.

Айта кететін жайт, қазіргі таңда шетелдік тәжірибемен мал тұқымын
асылдандыру көбіне ірі қара малына жүргізіліп отыр. Ал, жылқы малын
асылдандыру жұмыстары Кеңес Одағы заманынан кейін мемлекет тарапынан
қолға алынбаған. Тек тұқымын сақтап қалған шаруашылықтарда ғана
генетикалық сараптамалар жүргізіліп тұрады. Өкініштісі, еліміз мал
шаруашылығын дамыту мақсатын қолға алғанмен, тек ірі қара малын
шетелден алдыртып, тәжірибе жасауға қомақты қаржы бөлуде. Ал негізінде
етті де сүтті жылқы малын басты орынға қоймай отыр. Жылқы малын
зерттеген ғалымдарымыз осы бағытта нақты көрсеткіштер мен дәлелдер
арқылы ұсыныстарын білдірмек.

Бүгінгі таңда шетелдік тәжірибелер, ауыл шаруашылығы малдарын
асылдандыру ісін жүзеге асыру арқылы оның өнімдерін өндіру көлемін
арттыруға және сапасын қамтамасыз етуге, сондай-ақ өнімнің өзіндік құнын
арзандатуға мүмкіндік беретінін дәлелдеп отыр.

